
দুই শিষ্য।
৩৯




 বলদেবের কথায় আমি সন্তুষ্ট হইলাম। পরে কেদারনাথকে জিজ্ঞাসা করিলাম, “আপনি কি এখনও অস্বীকার করিতেছেন?”

 কেদারনাথ চমকিত হইয়া জিজ্ঞাসা করিলেন, “কিসে?

 আ। কাল আপনার সহিত বেহারীগিরির সাক্ষাৎ হইয়াছিল। কি না?

 কেদারনাথ কিছুক্ষণ ভাবিয়া উত্তর করিলেন, “আজ্ঞে— হইয়াছিল।”

 আ। কখন?

 কে। ঠিক স্মরণ নাই—বোধ হয় দ্বিপ্রহরের পরে।

 আ। কোথায়?

 কে। এখান হইতে কিছু দূরে একটা প্রকাণ্ড মাঠ আছে, সেই মাঠের নিকট দিয়া এক সরকারী পথ উত্তরাভিমুখে চলিয়া গিয়াছে; বেহারীর সহিত সেই পথেই দেখা হইয়াছিল।

 আ। আপনার সহিত সম্প্রতি তাহার সদ্ভাব আছে?

 কে। আজ্ঞে না-পূর্ব্বে ছিল। বিশেষ কোন কারণে আমাদের মনান্তর হয়।

 আমি হাসিয়া বলিলাম, “সে সকল কারণ আমার জানা আছে। কিন্তু আপনাদের ত পুনরায় সদ্ভাব হইয়াছিল?”

 কে। সদ্ভাব নাই, তবে সামান্য আলাপ আছে মাত্র।

 আ। কাল যখন দেখা হইয়াছিল, তখন কোনরূপ কথাবার্ত্তা হইয়াছিল?

 কেদারনাথ কিছুক্ষণ চিন্তা করিয়া বলিলেন, “আজ্ঞে না—কোন কথা হয় নাই। দেখা হইলে আমরা উভয়েই ঈষৎ হাসিয়া সম্ভাষণ করিয়াছিলাম, বাক্যালাপ করি নাই।”

		 এই পাতা শেষ সম্পাদিত হয়েছে ০৬:১৫টার সময়, ২৯ ডিসেম্বর ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

